
1. Konklużjonijiet u rakkomandazzjonijiet

0. Sabiex tindirizza qafas ġeopolitiku mimli riskji u diffikultajiet, l-Ewropa jeħtiġilha ssaħħaħ l-unità politika tagħha, u dan ifisser li tiżviluppa l-awtonomija strateġika tagħha f’oqsma bħall-politika estera, ta’ sigurtà u ta’ difiża, il-politiki kummerċjali, industrijali u ta’ żvilupp teknoloġiku, eċċ. Il-KESE jemmen li b’din il-perspettiva, il-politika ekonomika ser tistimula anke lit-tkabbir.

0. Il-KESE jaqbel mal-biċċa l-kbira tar-rakkomandazzjonijiet tal-Kummissjoni, iżda jinsab imħasseb li l-UE u l-Istati Membri mhux ser ikollhom biżżejjed strumenti, b’mod partikolari dawk baġitarji, biex jimplimentawhom. Għalhekk, il-Kumitat itenni li l-prijorità hija li jiġu mobilizzati l-istrumenti ta’ finanzjament kollha, pubbliċi u privati, biex jintlaħqu l-objettivi tar-Rakkomandazzjoni.

0. Il-KESE jaqbel li hemm bżonn li jiżdied l-infiq fis-sigurtà u d-difiża bil-għan li tissaħħaħ l-awtonomija strateġika Ewropea, jinbena Pilastru Ewropew tad-Difiża u tingħata spinta lill-industrija stess. Il-Kumitat jinsab imħasseb ukoll li, fil-kuntest tar-restrizzjonijiet baġitarji fil-pjani fiskali nazzjonali, id-difiża tingħata prijorità għad-detriment tal-finanzjament tal-objettivi ambjentali u soċjali prijoritarji jew saħansitra tal-infrastrutturi essenzjali tal-enerġija jew diġitali. 

0. Il-mobilizzazzjoni tar-riżorsi kollha tibda bl-użu sħiħ tal-fondi tal-Faċilità għall-Irkupru u r-Reżiljenza għall-objettivi inizjali, riveduti jew, finalment, għal investimenti ġodda f’beni komuni Ewropej.

0. Il-KESE jaqbel mal-Kummissjoni dwar il-prijorità li jitneħħew l-ostakli li fadal fis-suq intern. Hemm bżonn li l-isfida ewlenija l-oħra, jiġifieri li jitnaqqas id-defiċit fl-investiment (b’mod partikolari fit-teknoloġiji aktar avvanzati) biex tiżdied il-produttività u tittejjeb il-kompetittività, għandha tiġi indirizzata billi jinħoloq Fond għall-Investimenti Strateġiċi għall-beni komuni Ewropej; jiġi promoss l-investiment privat – jiġġedded il-programm InvestEU u tiġi kkompletata l-Unjoni tat-Tfaddil u tal-Investimenti mingħajr aktar dewmien, eċċ.; jitnaqqas il-prezz tal-elettriku – l-interkonnessjoni tan-networks u tal-Unjoni tal-Enerġija u l-estensjoni tal-enerġija nadifa u rinnovabbli; jissaħħu l-programmi Ewropej tar-riċerka, l-iżvilupp u l-innovazzjoni; u jittejbu l-edukazzjoni u t-taħriġ tal-kapital uman.

0. L-oqfsa regolatorji li jiffaċilitaw il-ħolqien tal-intrapriżi u l-attività ekonomika jikkomplementaw il-fatturi preċedenti biex jittejbu l-produttività u l-kompetittività, iżda ma jistgħux jissostitwixxuhom. Il-KESE jemmen li s-“semplifikazzjoni” għandha dejjem tirrispetta d-drittijiet tax-xogħol u tal-konsumatur u l-objettivi tat-tranżizzjoni doppja ekoloġika u diġitali ġusta. Jemmen ukoll li huwa essenzjali li tiġi difiża l-awtonomija regolatorja tal-UE kontra pressjonijiet esterni li jfittxu li jibdlu r-regolamenti t-tajbin bħal dawk tas-swieq diġitali u tal-IA.

0. Il-KESE jemmen li l-aċċess għal akkomodazzjoni deċenti huwa dritt fundamentali taċ-ċittadini Ewropej kollha. Is-severità tal-kriżi tal-akkomodazzjoni fil-maġġoranza tal-Istati Membri tkun teħtieġ rakkomandazzjoni speċifika dwar is-suġġett. Il-pjan Ewropew għal akkomodazzjoni affordabbli għandu jinkludi l-miżuri kollha ta’ appoġġ li l-UE tista’ tipprovdi lill-Istati Membri, billi tibda b’dawk finanzjarji, sabiex jinbnew alloġġi soċjali. 

0. Il-KESE jaqbel mar-rakkomandazzjoni li jiġi promoss ir-rwol internazzjonali tal-euro u li jinħoloq euro diġitali biex jgħin fil-kisba ta’ dan, u jżid li l-ikkompletar tal-Unjoni tas-Swieq Kapitali u l-ġestjoni ta’ ammont komuni suffiċjenti u sostenibbli ta’ dejn f’euro jikkontribwixxu wkoll għal dan l-objettiv.

Il-KESE jtenni t-talba tiegħu biex tiġi rregolata l-parteċipazzjoni tas-soċjetà ċivili organizzata fil-governanza ekonomika Ewropea permezz tas-Semestru Ewropew u jiddispjaċih li r-Rakkomandazzjoni ma tindirizzax din il-kwistjoni.

1. Sfond: Tbassir tal-Ħarifa u r-Rakkomandazzjoni

1. Il-Kummissjoni Ewropea ppubblikat it-Tbassir tal-Ħarifa[footnoteRef:1] tagħha fi żmien ta’ kunflitti u riskji ġeopolitiċi serji u tensjonijiet ġeoekonomiċi għoljin, u b’hekk kull tip ta’ tbassir sar riskjuż. Skont il-maġġoranza tal-analisti għadu kmieni wisq biex jiġu vvalutati l-konsegwenzi tal-unilateraliżmu fil-politika kummerċjali, imposta mill-Gvern attwali tal-Istati Uniti, u li assolutament mhix konformi mar-regoli tal-Organizzazzjoni Dinjija tal-Kummerċ (WTO).  [1: 	Tbassir Ekonomiku tal-Ħarifa 2025.] 


1. Kif tindika r-Rakkomandazzjoni[footnoteRef:2], l-attakki fuq il-multilateraliżmu jwasslu għal ordni globali aktar frammentat li qed isawwar mill-ġdid ix-xejriet tal-kummerċ u l-finanzi b’mod li jaffettwa l-ktajjen tal-provvista globali u joħloq volatilità fis-swieq kummerċjali u tal-enerġija u fil-flussi tal-kapital. L-Istrateġija ta’ Sigurtà Nazzjonali tal-Istati Uniti[footnoteRef:3] ppubblikata reċentement, li b’mod sorprendenti tpoġġi lill-Unjoni Ewropea u l-valuri demokratiċi li jiddefinixxuha bħala l-avversarju ewlieni, taggrava din is-sitwazzjoni kif ukoll taffettwa l-politiki ewlenin tal-UE u, b’mod partikolari, il-politika ekonomika. [2: 	COM (2025) 957 – Rakkomandazzjoni għal RAKKOMANDAZZJONI TAL-KUNSILL dwar il-politika ekonomika taż-żona tal-euro.]  [3: 	National Security Strategy of the United States of America. Novembru 2025.] 


1. F’dan l-isfond sfavorevoli u riskjuż, l-ekonomija Ewropea qed turi ċertu livell ta’ reżiljenza rifless fiż-żamma tat-tbassiriet bi previżjonijiet ta’ tkabbir kemxejn imtejba fil-ħarifa – 1,4 % għall-2025 u l-2026, u 1,5 % għall-2027 fl-UE, u 1,3 %, 1,2 % u 1,4 % fiż-żona tal-euro – meta mqabbla mat-Tbassir tar-Rebbiegħa, kif ukoll inflazzjoni kkontrollata – 2,1 % fl-2025 u 1,9 % u 2 % fis-sentejn ta’ wara, fiż-żona tal-euro – kemxejn ogħla fl-UE u meta mqabbla mat-Tbassir tar-Rebbiegħa, f’konformità mal-varjazzjonijiet fit-tkabbir. L-objettivi tal-BĊE diġà ntlaħqu. Fiż-żona tal-euro, iċ-ċifri tad-defiċit tal-gvern jistabbilizzaw għal madwar 3,3 % tal-PDG fuq tliet snin; iċ-ċifri tad-dejn tal-gvern żdiedu kemxejn, minn 88,8 % għal 90,4 % tal-PDG. Fl-UE, it-tbassiriet tad-defiċit huma simili u dawk tad-dejn tal-gvern huma inqas b’madwar 6 punti perċentwali. Ma hemm l-ebda bidla sinifikanti meta mqabbla mat-tbassir tar-rebbiegħa.

1. Ir-Rakkomandazzjoni tidentifika dawn l-objettivi ewlenin – it-tnaqqis tad-distakk fl-innovazzjoni, id-dekarbonizzazzjoni tal-ekonomija, u t-tnaqqis tad-dipendenzi strateġiċi – waqt li tagħmel il-pożizzjoni fiskali newtrali aktar flessibbli biex jiġu akkomodati l-wegħdiet li jiżdied l-infiq fid-difiża b’mod li ma jpoġġix is-sostenibbiltà tal-finanzi pubbliċi f’riskju. Biex isir progress f’dawn l-objettivi, il-linji gwida jkopru għadd ta’ fatturi, inklużi: l-investiment pubbliku u privat; it-twettiq tal-pjani għall-irkupru u r-reżiljenza; is-suq tax-xogħol, il-ħiliet u t-taħriġ; ir-rwol tad-djalogu soċjali; it-tneħħija tal-ostakli fis-suq uniku u s-semplifikazzjoni regolatorja; l-Unjoni tat-Tfaddil u l-Investimenti; u r-rwol tal-euro bħala munita ta’ riżerva globali. Il-Kummissjoni Ewropea tifhem li l-miżuri li tipproponi ser itejbu l-produttività u l-kompetittività tal-ekonomiji Ewropej u li dawn jistgħu jiġu implimentati mingħajr ma jaffettwaw il-koeżjoni soċjali u billi jżommu l-progress fit-tranżizzjoni doppja ekoloġika u diġitali. 

1. Kummenti ġenerali: il-fehma tal-KESE

2. Il-Kumitat jemmen li l-biċċa l-kbira tar-rakkomandazzjonijiet jimxu fid-direzzjoni t-tajba, minkejja li xi wħud minnhom, kif ukoll il-premessi li huma bbażati fuqhom, jeħtieġ li jinkludu aktar dettalji jew jiġu ssupplimentati u, barra minn hekk, biex dawn jiġu implimentati, l-istituzzjonijiet Ewropej u l-Istati Membri jeħtiġilhom ikunu attrezzati bl-istrumenti u r-riżorsi meħtieġa.

Mhuwiex kompitu faċli li jiġu indirizzati r-riskji ġeopolitiċi u ġeoekonomiċi ewlenin attwali, li tissaħħaħ ir-reżiljenza tal-ekonomija Ewropea, u li jiġu promossi l-objettivi strateġiċi tal-Unjoni permezz tat-tranżizzjoni doppja ekoloġika u diġitali ġusta u t-trawwim tal-produttività u tal-kompetittività tal-ekonomiji tagħha. Inqas u inqas jekk ikun meħtieġ li dan isir, kif propost minn dan il-Kumitat u mid-diskors tal-istituzzjonijiet tal-UE, b’mod li mhux biss jippreserva l-koeżjoni soċjali u territorjali, iżda li jagħmilha wkoll possibbli li jiġi indirizzat titjib sostanzjali f’oqsma bħat-tnaqqis tal-faqar u aspetti oħra tal-Pilastru Ewropew tad-Drittijiet Soċjali, jew li tiġi indirizzata l-problema serja ħafna tal-aċċess għal akkomodazzjoni affordabbli mill-popolazzjoni, b’mod partikolari miż-żgħażagħ. 

Sabiex jinkiseb progress ibbilanċjat lejn dawn l-objettivi, il-KESE jqis li huwa essenzjali li tinkiseb unità politika akbar, li tiftaħ il-prospett ta’ integrazzjoni Ewropea akbar. It-tisħiħ tal-awtonomija strateġika, li hija essenzjali f’oqsma bħas-sigurtà u d-difiża, u l-politika estera li tipprovdi qafas għalihom, kif ukoll il-politiki industrijali u kummerċjali, jeħtieġu politika ekonomika u fiskali għaż-żona tal-euro, u għall-UE kollha kemm hi, li tirrifletti koordinazzjoni mill-qrib tal-politiki ekonomiċi u fiskali tal-Istati Membri. 

Azzjoni effettiva fil-qasam tal-politika ekonomika f’ambjent mimli diffikultajiet teħtieġ li s-soċjetà ċivili tidentifika mal-objettivi tagħha u tappoġġja l-miżuri meħuda. Waħda mill-aktar karatteristiċi inkwetanti tas-sitwazzjoni hija l-influwenza dejjem tikber tal-kurrenti kulturali u politiċi li jisfidaw il-valuri demokratiċi u l-validità tal-proġett tal-UE. B’rabta ma’ dan kollu, il-KESE dejjem iddefenda l-importanza ta’ involviment ġenwin min-naħa tal-imsieħba soċjali u tal-organizzazzjonijiet tas-soċjetà ċivili Ewropea fil-governanza ekonomika, kemm fil-livell tal-UE kif ukoll f’dak tal-Istati Membri. Il-Kumitat itenni li għandhom jitqiesu l-proposti tiegħu dwar l-involviment tas-soċjetà ċivili fil-governanza tas-Semestru Ewropew[footnoteRef:4]. [4: 	Dawn ġew espressi f’diversi Opinjonijiet u Riżoluzzjonijiet, b’mod partikolari fl-Opinjoni “Ir-rakkomandazzjonijiet tal-KESE għal riforma soda tas-Semestru Ewropew”, ĠU C 228 tad-29.6.2023, p. 1.] 


Biex ir-rakkomandazzjonijiet li l-Kummissjoni tipproponi lill-Kunsill ikunu effettivi, hemm bżonn ta’ bażi fiskali b’saħħitha għall-investiment pubbliku kif ukoll miżuri li jiffaċilitaw l-investiment privat. B’riżultat tal-implimentazzjoni tal-pjani fiskali nazzjonali u l-pożizzjoni fiskali newtrali rakkomandata, in-nefqa pubblika tal-maġġoranza tal-Istati Membri ser ikollha restrizzjonijiet, liema xorta jistgħu jiġu kkumpensati fl-2026, bl-implimentazzjoni finali tal-pjani nazzjonali għall-irkupru u r-reżiljenza. Il-KESE jemmen li, minħabba l-ħtiġijiet ta’ investiment pubbliku u privat tal-Istati Membri, l-UE ma tistax taffordja li dawn il-fondi ma jintużawx, u għalhekk jistieden lill-Kummissjoni u lill-gvernijiet nazzjonali jimplimentaw kompletament il-pjani nazzjonali għall-irkupru u r-reżiljenza.

Il-KESE jirrikonoxxi l-isforzi li qed isiru mill-gvernijiet biex jirrevedu dawn il-pjani u biex jiffaċilitaw l-implimentazzjoni tagħhom. Fil-fehma tiegħu, il-pjani riveduti għandhom ikomplu jissodisfaw il-kriterji ta’ valutazzjoni stabbiliti fir-Regolament dwar il-Faċilità għall-Irkupru u r-Reżiljenza, u l-objettivi soċjali, ekoloġiċi u diġitali tiegħu, kif ukoll jevitaw finanzjament doppju. Il-Kumitat jemmen ukoll li r-riżorsi finanzjarji mill-programmi u l-proġetti li ma jistgħux jiġu kkompletati sa Awwissu 2026 għandhom jintużaw għall-programmi Ewropej dwar il-beni pubbliċi. Sabiex tiġi żgurata l-implimentazzjoni bla xkiel ta’ din il-parti finali u semplifikata tal-Faċilità għall-Irkupru u r-Reżiljenza, irid jiġi żgurat ukoll l-involviment tas-soċjetà ċivili organizzata.

Il-KESE jiġbed l-attenzjoni għall-fatt li f’xi Stati Membri, it-titjib fis-sitwazzjoni fiskali tagħhom jippermettilhom jieħdu approprjazzjonijiet b’rati tal-imgħax aktar baxxi minn dawk stabbiliti għas-self mill-Faċilità għall-Irkupru u r-Reżiljenza. Għalhekk, il-Kumitat jitlob li f’każijiet bħal dawn jitnaqqas il-kost finanzjarju tal-approprjazzjonijiet tal-Faċilità għall-Irkupru u r-Reżiljenza u/jew, jekk dan iwassal biex ma jintużax is-self mill-Faċilità, li l-ammont tagħha jintuża biex jiffinanzja proġetti Ewropej.

L-ewwel tliet rakkomandazzjonijiet huma relatati mal-infiq marbut mad-difiża u mal-industrija tad-difiża. Peress li s-sostenibbiltà finanzjarja u l-konformità mal-perkorsi tan-nefqa netta tal-pjani fiskali huma kruċjali, jiġbed l-attenzjoni għall-fatt li, minkejja li jistgħu jiġu applikati klawżoli liberatorji nazzjonali biex jiġi ffinanzjat l-infiq marbut mad-difiża, it-tbassir tal-ħarifa ma jibdilx il-projezzjonijiet tad-defiċit tiegħu għall-2026 u l-2027. Għalhekk, jista’ jitqies li hemm rakkomandazzjoni impliċita biex in-nefqa baġitarja nazzjonali tiġi diretta mill-ġdid lejn id-difiża jew biex jiżdied id-dħul mit-taxxa.

Il-KESE diġà esprima l-appoġġ tiegħu biex tiżdied in-nefqa għas-sigurtà u d-difiża, tissaħħaħ l-industrija Ewropea tad-difiża u għall-akkwist pubbliku konġunt. Il-kontenut tal-Istrateġija tas-Sigurtà Nazzjonali tal-Istati Uniti jagħmel dan iktar neċessarju, iżda jobbliga li dan isir mill-perspettiva li jinbena pilastru Ewropew komuni tad-difiża u titfassal politika Ewropea komuni tas-sigurtà u tad-difiża. Dan l-approċċ għadu ma daħalx fis-seħħ.

Il-KESE huwa mħasseb li jekk tingħata prijorità lis-sigurtà u d-difiża – b’mekkaniżmu speċifiku biex ikopri l-finanzjament tagħha – fil-kuntest tar-rekwiżiti tal-pjani fiskali nazzjonali u l-limitu massimu tan-nefqa tal-proposta għall-Qafas Finanzjarju Pluriennali (QFP) 2028-2034, dan ser iwassal biex ikun hemm inqas finanzjament tal-objettivi tat-tranżizzjoni doppja ekoloġika u diġitali ġusta, tal-koeżjoni soċjali u tat-tnaqqis tad-diskrepanza fl-investiment tal-UE ma’ ekonomiji avvanzati oħra. 

Il-KESE jemmen li l-konklużjonijiet ewlenin tar-rapport ta’ Letta u dak ta’ Draghi għandhom jiġu implimentati mill-iżjed fis possibbli u b’mod ippjanat u koerenti biex jingħelbu l-ostakli kollha li fadal fis-suq intern, u b’hekk tiġi appoġġjata r-rakkomandazzjoni (8), u biex jimtlew il-lakuni fl-investiment u fil-produttività, b’mod partikolari fl-aktar teknoloġiji avvanzati, fl-infrastruttura diġitali u fl-IA, li huma fatturi ewlenin tal-kisbiet fil-kompetittività. Għal dan l-għan, fost miżuri oħra jipproponi:

a) li jinħoloq Fond għall-Investimenti Strateġiċi, iffinanzjat minn ħruġ ta’ dejn Ewropew komuni, biex jiġu ffinanzjati investimenti f’beni komuni Ewropej;
b) li jiġġeddu programmi bħal InvestEU u tissaħħaħ il-kapaċità tiegħu li jsellef lill-intrapriżi Ewropej;
c) li l-potenzjal sħiħ tal-Unjoni tat-Tfaddil u l-Investimenti jitqiegħed għas-servizz tal-ħolqien u l-finanzjament tal-intrapriżi, mingħajr aktar dewmien (rakkomandazzjoni (10)); 
d) li jitnaqqas il-prezz tal-elettriku billi tinħoloq Unjoni tal-Enerġija ġenwina, li tkun teħtieġ it-tlestija tal-interkonnessjoni tan-networks tal-elettriku tal-Istati Membri u l-espansjoni tal-enerġiji nodfa u rinnovabbli, li mhux biss huma essenzjali biex jintlaħqu l-objettivi tal-Patt Ekoloġiku, iżda huma wkoll orħos. Il-finanzjament tal-interkonnessjonijiet u l-enerġija rinnovabbli għandhom ikunu prijoritajiet tal-Fond għall-Investimenti Strateġiċi. Dan l-approċċ huwa loġikament kontradittorju għall-impenji li jinxtraw fjuwils fossili, bi prezzijiet għoljin, minn pajjiżi terzi.
e) li jiġġeddu, jiġu promossi u jissaħħu l-programmi Ewropej tar-riċerka, l-iżvilupp u l-innovazzjoni, u r-rabta tagħhom mal-programmi nazzjonali, b’mod partikolari fil-qasam tal-iżjed teknoloġiji avvanzati. Għal dan l-għan, ir-rakkomandazzjoni (7) jeħtieġ li tiġi żviluppata u implimentata bil-mezzi meħtieġa.
f) li jissaħħu u jitjiebu l-edukazzjoni, it-taħriġ u t-taħriġ tal-kapital uman, f’konformità mar-rakkomandazzjoni (5).
g) li jiġu stabbiliti oqfsa regolatorji li jiffaċilitaw il-ħolqien ta’ intrapriżi u l-attività ekonomika billi jneħħu l-ostakli superfluwi, u fl-istess ħin jippreservaw id-drittijiet tax-xogħol u tal-konsumatur u r-rekwiżiti li jirriżultaw mit-tranżizzjoni doppja ekoloġika u diġitali ġusta.

L-UE għandha tfaddil eċċessiv fuq l-investiment li jċaqlaq it-tfaddil barra mill-pajjiż, b’mod partikolari lejn l-Istati Uniti. L-Unjoni tas-Swieq Kapitali għandha tkun l-istrument ewlieni biex, flimkien mal-Unjoni Bankarja, timmobilizza t-tfaddil domestiku lejn l-investiment produttiv u l-innovazzjoni. Il-KESE jemmen li ma hemm l-ebda ġustifikazzjoni biex l-Unjoni tas-Swieq Kapitali u l-Unjoni Bankarja ma jiġux ikkompletati darba għal dejjem, u għalhekk jistieden lill-istituzzjonijiet Ewropej u lill-gvernijiet tal-Istati Membri biex, fl-2026, jadottaw id-deċiżjonijiet u l-istrumenti legali kollha li ser jippermettu d-dħul fis-seħħ komplut taż-żewġ Unjonijiet, bil-potenzjal kollu tagħhom, sabiex tinħoloq l-Unjoni tat-Tfaddil u l-Investimenti.

2. Il-KESE jirrikonoxxi l-kumplessità tal-proċess ta’ “semplifikazzjoni regolatorja” li għaddej bħalissa. It-tfassil u l-implimentazzjoni adegwati tiegħu jgħin isaħħaħ il-fatturi li jippromovu l-produttività u l-kompetittività msemmija fil-punt preċedenti, iżda ma jistax jissostitwixxihom. Min-naħa l-oħra, regolamenti tajbin tal-UE huma valur miżjud għall-ekonomija u l-iżvilupp teknoloġiku tal-UE; dan huwa l-każ għar-regoli Ewropej dwar is-swieq diġitali u dwar l-IA, f’liema qasam l-UE hija pijuniera u mudell f’livell dinji. Għalhekk, il-KESE huwa mħasseb bil-pressjoni li qed issir biex dawn ir-regoli jinbidlu b’mod esklużiv biex jinżammu l-pożizzjonijiet ta’ monopolju tal-pjattaformi kbar ta’ servizzi diġitali u biex jinqdew l-interess ekonomiku. Il-Kumitat għalhekk jistieden lill-Kummissjoni u lill-istituzzjonijiet l-oħra biex iżommu l-awtonomija regolatorja, li mingħajrha l-UE ma tibqax teżisti bħala l-proġett politiku pożittiv ewlieni li hi. Fir-rigward tar-regolamenti tas-suq intern, il-KESE qabel li jitneħħew l-ostakli li fadal għall-ikkompletar tiegħu u li jiġu stabbiliti regoli ċari u faċilment infurzabbli li jiffavorixxu l-attività ekonomika u l-innovazzjoni teknoloġika fl-istess ħin li jiġu rispettati l-objettivi klimatiċi, soċjali, tax-xogħol u ambjentali u d-drittijiet tal-konsumatur. Il-KESE diġà esprima t-tħassib tiegħu li f’xi wħud mill-proċessi ta’ semplifikazzjoni li għaddejjin bħalissa, bħal dak li jaffettwa l-qafas regolatorju tal-finanzi sostenibbli[footnoteRef:5], dan il-bilanċ jista’ jinkiser f’ċerti aspetti.  [5: 	Spinta ġdida għall-qafas Ewropew ta’ finanzjament sostenibbli, Opinjoni esploratorja mitluba mill-Presidenza Daniża (għadha mhix ippubblikata fil-Ġurnal Uffiċjali). ] 


2. Il-KESE jaqbel bis-sħiħ mal-affermazzjoni tal-Kummissjoni li l-ġlieda kontra l-evażjoni u l-evitar tat-taxxa u l-ippjanar aggressiv tat-taxxa għadha essenzjali biex jiġu żgurati sistemi tat-taxxa ġusti u effiċjenti. Għalhekk, huwa diffiċli li wieħed jifhem għalfejn il-proposta dwar ir-riżorsi proprji għall-QFP li jmiss neħħiet it-taxxa fuq is-servizzi diġitali u li, barra minn hekk, aċċettat b’mod passiv id-deċiżjoni tal-G7[footnoteRef:6] li jiġu esklużi l-intrapriżi multinazzjonali tal-Istati Uniti – u dawk biss – mill-ftehim li skontu kellhom iħallsu taxxa fuq mill-inqas 15 % tal-profitti tagħhom, kompromess li ntlaħaq wara ħafna snin ta’ negozjati fi ħdan l-OECD.  [6: 	Summit tal-G7 f’Kananaskis, Alberta, il-Kanada, Ġunju 2025; l-UE pparteċipat bħala osservatur f’dan is-Summit.] 


L-aċċess għal akkomodazzjoni deċenti huwa dritt fundamentali, essenzjali għall-awtonomizzazzjoni taż-żgħażagħ, għall-mobbiltà soċjali u tal-forza tax-xogħol, għall-qerda tal-faqar, eċċ. Hemm problema serja ta’ akkomodazzjoni fil-maġġoranza tal-Istati Membri, b’mod partikolari għas-sezzjonijiet tal-popolazzjoni b’introjtu baxx u għaż-żgħażagħ. Ir-Rapport Makroekonomiku Ewropew 2026[footnoteRef:7] jidentifika dan bħala waħda mill-vulnerabbiltajiet ewlenin tal-ekonomija Ewropea u l-Kummissjoni Ewropea għadha kif affermat li l-akkomodazzjoni affordabbli hija objettiv strateġiku. Il-KESE jaqbel kompletament ma’ dan u jittama li l-Pjan Ewropew għal Akkomodazzjoni Affordabbli mħabbar ikun strument b’saħħtu u effettiv biex jgħin lill-Istati Membri jinkoraġġixxu l-investiment pubbliku u privat fil-bini ta’ akkomodazzjoni u jistabbilixxi miżuri li jiffaċilitaw l-aċċess, b’mod partikolari għall-akkomodazzjoni soċjali li tinkera. L-espansjoni u r-rinnovazzjoni tal-istokk tad-djar għandhom isiru waqt li fl-istess ħin tiġi promossa s-sostenibbiltà. Waħda mill-problemi li jeħtieġ li tiġi indirizzata, b’mod parallel, hija n-nuqqas ta’ ħaddiema fis-settur tal-kostruzzjoni. Fil-fehma tal-KESE, l-importanza tal-kwistjoni titlob rakkomandazzjoni speċifika dwar is-suġġett: ir-referenza qasira fir-rakkomandazzjoni (5) mhix biżżejjed. [7: 	Rapport Makroekonomiku Ewropew 2026 [mhux disponibbli bil-Malti].] 


Il-KESE jilqa’ r-referenza fir-rakkomandazzjoni (6) għar-rwol tal-imsieħba soċjali u tad-djalogu soċjali fir-rigward taż-żieda meħtieġa fil-pagi, b’mod partikolari l-pagi baxxi u medji, bil-kundizzjoni li jiġu stabbiliti ċerti kundizzjonijiet għal dan. Fil-fehma tal-KESE, għandha ssir referenza wkoll għan-negozjar kollettiv, li huwa strument separat mid-djalogu soċjali u li għandu jkollu rwol deċiżiv fl-iffissar tal-pagi.

Il-KESE jilqa’ l-adeżjoni tal-Bulgarija maż-żona tal-euro, li turi s-saħħa u l-potenzjal tal-munita komuni tagħna. Il-Kumitat jaqbel bis-sħiħ mar-rakkomandazzjoni (13) dwar il-promozzjoni tar-rwol tal-euro bħala munita ta’ riżerva globali u dwar il-kontroll tar-riskji għall-istabbiltà makrofinanzjarja. Biex isir progress dwar l-ewwel punt, minbarra l-ħolqien ta’ euro diġitali (rakkomandazzjoni (12)), ikun meħtieġ li titlesta l-Unjoni tat-Tfaddil u l-Investimenti u jiġi ġestit stokk ta’ dejn komuni Ewropew suffiċjenti u sostenibbli.


Ir-Relatur Ġenerali tal-Kumitat Ekonomiku u Soċjali Ewropew
Javier DOZ ORRIT

_____________

